
Ang legal na Hapunan 

O Hesus, dumating Ka na sa senakulo kasama ang Iyong mahal na mga alagad at sinimulan Mo na ang Iyong hapunan kasama sila.  Gaanong tamis, gaanong kabaitan ang ipinakikita Mo sa pamamagitan ng buo Mong katauhan, habang ibinababa Mo ang Iyong Sarili upang kumuha ng materyal na pagkain sa huling pagkakataon!  Ang lahat ay pag-ibig sa Iyo; sa ganito rin, hindi lamang nagbabayad-puri Ka para sa kasalanan ng katakawan, kundi isinasamo Mo ang pagpapabanal ng pagkain.

Hesus, aking Buhay, ang Iying matamis at mahayap na titig ay tila hinahanap ang lahat ng Apostoles; at sa gawa ring ito ng pagkain, ang Iyong Puso’y nananatiling nilagusan sa pagkakita sa Iyong mga mahal na Apostoles na mahina at matamlay pa rin, lalo na ang taksil na si Hudas, na inilagay na ang isang paa sa impiyerno.  At Ikaw, mula sa ilalim ng Iyong Puso, ay sinasabi:  “Ano ang kahalagahan ng Aking Dugo?  Narito ang isang taong itinuturing Ko nang mabuti – ngunit siya’y napahamak.”

At tiningnan Mo siya sa pamamagitan ng Iyong mga matang maringal dahil sa liwanag at pag-ibig, na parang nagnanais na paunawa sa kanya ang lubhang kasamaan na malapit na niyang gawin.  Subalit ang Iyong sukdulang pag-ibig ay nagagawa Kang kayanin ang pighating ito at hindi Mo ito pinahahalata kahit sa Iyong minamahal na mga alagad.

At habang namimighati Ka dahil kay Hudas, ang Iyong Puso’y puno ng kaligayahan sa pagkakita, sa Iyong kaliwa, ang Iyong minamahal na alagad na si Juan; labis na hindi na mapigilan ang Iyong Pag-ibig, matamis Mong inakit siya sa Iyong Sarili, hinayaang ilagay niya ang kanyang ulo sa Iyong Puso, maagang pinararanas sa kanya ang paraiso.

Sa dakilang oras na ito ang dalawang tao, ang isinumpa at ang pinili, ay ginanap ng dalawang alagad; ang isinumpa kay Hudas, na nadarama na ang impiyerno sa kanyang puso; ang pinili kay Juan, na nakahimlay at nalulugod sa Iyo.

O aking kalugud-lugod na Kabutihan, ako rin ay inilalapit ang aking sarili sa Iyo, at kasama ang Iyong mahal na alagad, ibig kong ilagay ang aking pagal na ulo sa Iyong karapat-dapat sambahing Puso, isinasamo sa Iyo na maranasan ko ang mga kaluguran ng Langit dito rin sa lupa; upang, sa gayon, napukaw ng matamis na mga armoniya ng Iyong Puso, ang lupa’y hindi na maging lupa para sa akin, kundi Langit.

Subalit sa gitna ng pinakamatamis at pinakabanal na mga armoniyang iyon, naririnig ko ang nahahapis na mga tibok ng pusong tumatakas sa Iyo; ang mga ito’y para sa napahamak na mga kaluluwa!  O Hesus, pakisuyo, huwag Mong pahintulutan mapahamak pa ang anumang kaluluwa.  Ang tibok ng Iyong Puso, umaagos sa kanila, nawa’y magawang madama nila ang mga tibok ng puso ng buhay ng Langit, tulad ng pagdama ng mga ito ng Iyong mahal na alagad na si Juan; upang sa gayon, naakit ng kahinayan at katamisan ng Iyong Pag-ibig, silang lahat ay sumuko sa Iyo.

O Hesus, habang nananatili ako sa Iyong Puso, bigyan Mo rin ako ng pagkain, tulad ng pagbibigay Mo sa mga Apostoles:  ang pagkain ng pag-ibig, ang pagkain ng banal na salita, ang pagkain ng Iyong Banal na Kalooban.  O Hesus, huwag Mong ipagkait sa akin ang pagkaing ito, na labis Mong minimithi na ibigay sa akin upang ang mismong Buhay Mo ay mabuo sa akin.

Aking kalugud-lugod na Kabutihan, habang nananatili akong malapit sa Iyo, nakikita kong ang pagkaing kinakain Mo kasama ang Iyong mahal na mga alagad ay walang iba kundi isang tupa.  Ito’y isang makahulugang tupa:  tulad ng tupang ito na walang natitirang napakahalagang kalooban gawa ng lakas ng apoy, kaya Ikaw rin, mistikal na Kordero, kinakailangang lubos na matupok ang Iyong Sarili para sa mga nilalang gawa ng pag-ibig, ay walang ititira kahit isang patak ng Dugo para sa Iyong Sarili, kundi ganap na ibubuhos Iyon para sa pag-ibig sa amin.

O Hesus, wala Kang ginagawa na hindi malinaw na inilalarawan ang Iyong higit na nahahapis na Pasyon, na laging nanatili sa Iyong isip, sa Iyong Puso – sa lahat ng bagay.  At ito’y nagtuturo sa akin na kung iniisip ko rin ang Iyong Pasyon sa aking isipan at sa aking puso, ay hindi Mo ipagkakait sa akin kailanman ang pagkain ng Iyong pag-ibig.  Gaano Kita pinasasalamatan!

O Hesus ko, kahit isang gawa ay hindi nakaliligtas sa Iyo na hindi ako pinananatiling nariyan at hindi naglalayong magdulot sa aking ng tanging kabutihan.  Kaya isinasamo ko sa Iyo na ang Iyong Pasyon ay laging nasa isip ko, nasa aking puso, nasa aking mga titig, nasa aking mga hakbang at sa aking mga paghihirap, upang sa gayon, saan man ako bumaling, sa loob at sa labas ng aking sarili, matagpuan nawa Kita na laging naririto sa akin.  At Ikaw, ibigay Mo sa akin ang grasya na hindi malimutan kailanman kung ano ang Iyong pinasan at pinagdusahan para sa akin.  Ito nawa ang maging batubalani na, inaakit ang aking buong pagkatao sa Iyo, ay hindi na ako pahihintulutan kailanman na lumayo sa Iyo.

Mga pagninilay at mga pagsasanay

Bago kumain, isama natin ang ating mga hangarin sa mga hangarin ng ating kaibig-ibig at butihing Hesus, ipinapalagay na nasa ating mga bibig ang bibig ni Hesus, at ginagalaw ang ating mga dila at pisngi kasama ang sa Kanya.  Sa paggawa nito, hindi lamang natin aakitin ang Buhay ni Hesu-Kristo sa ating mga sarili, kundi makikiisa sa Kanya upang ibigay sa Ama ang lubos na luwalhati, papuri, pag-ibig, pasasalamat at pagbabayad-puri na utang ng mga nilalang, na inialay ni Hesus mismo sa gawang pagkain.  Ipalagay din nating nasa hapag malapit kay Hesu-Kristo, ngayon tinitingnan Siya, ngayon isinasamo sa Kanyang bahaginan tayo ng isang kagat, ngayon hinahalikan ang tupi ng Kanyang kapa, ngayon pinagninilayan ang mga galaw ng Kanyang mga labi at ng Kanyang makalangit na mga mata, ngayon napapansin ang biglaang pagkukulimlim ng Kanyang pinakakaibig-ibig na Mukha sa nakini-kinita na labis na pagkawalang-utang-na–loob ng mga tao!

Tulad nang ipinahayag ni Hesus na nagmamahal ang tungkol sa Kanyang Pasyon habang naghahapunan, habang kumakain tayo, magninilay tayo sa kung paano tayo nagnilay sa Oras ng Pasyon.  Ang mga Anghel ay naghihintay sa ating mga salita, upang tipunin ang ating mga panalangin, ang ating mga pagbabayad-puri, at ilagay ang mga ito sa harap ng Ama upang kahit paano’y mahupa ang makatarungang galit dahil sa napakaraming kasalanang tinatanggap mula sa mga nilalang – tulad nang dinala ang mga ito noong si Hesus ay nasa lupa.  At kapag nanalangin tayo, masasabi ba natin na ang mga Anghel ay nalugod; na tayo’y taimtim at mapitagan, sa gayong paraan na nadala nila nang maligaya ang ating mga panalangin sa Langit, tulad nang dinala nila ang mga panalangin ng ating Hesus?  O nanatili silang malungkot?

Habang si Hesus na naghihirap ay kumakain, natigilan Siya sa tanawin ng kapahamakan ni Hudas; at kay Hudas nakita Niya ang lahat ng kaluluwa na mapapahamak.  Yayamang ang kapahamakan ng mga kaluluwa ay ang pinakamatinding mga paghihirap Niya, hindi mapigilan ito, inilapit Niya ang Kanyang Sarili kay Juan upang makatagpo ng ginhawa.  Sa gayon ding paraan, lagi tayong mananatiling malapit sa Kanya tulad ni Juan, kinahahabagan Siya sa Kanyang mga paghihirap, pinagiginhawa Siya at binibigyan Siya ng katahimikan sa ating mga puso.  Gagawin nating atin ang Kanyang mga paghihirap, ipakikilala natin ang ating mga sarili kasama Siya, upang damahin ang mga tibok ng Banal na Puso, nilgusan dahil sa kapahamakan ng mga kaluluwa.  Ibibigay natin sa Kanya ang ating sariling mga tibok ng puso upang tanggalin ang mga sugat na iyon; at sa lugar ng mga sugat na iyon ay ilalagay natin ang mga kaluluwang nais na mapahamak, upang magbagong buhay sila at maligtas.

Ang bawat tibok ng Puso ni Hesus ay isang ‘Iniibig Kita’ na umaalingawngaw sa lahat ng mga tibok ng puso ng mga nilalang, hinahangad na kulungin ang lahat ng mga ito sa Kanyang Puso upang tanggapin ang kanilang mga tibok ng puso bilang kapalit.  Subalit si Hesus na nagmamahal ay hindi tinatanggap iyon mula sa karamihan, at kaya ang Kanyang tibok ng Puso’y nananatiling parang sinakal at pinasama ang loob.  Isamo natin kay Hesus na tatakan ang tibok ng puso natin ng Kanyang ‘Iniibig Kita,’ upang ang ating mga puso rin ay mabuhay sa buhay ng Kanyang Puso at, umaalingawngaw sa mga tibok ng puso ng mga nilalang,  mapilitan silang sabihin ang ‘Iniibig Kita, Hesus!’  Higit pa, ilalagom natin ang ating sarili sa Kanya at si Hesus na nagmamahal ay paririnig sa atin ang Kanyang ‘Iniibig Kita’ na pinupuno ang Langit at lupa, dumadaloy sa mga Santo, at bumababa sa Purgatoryo.  Ang lahat ng puso ng mga nilalang ay napupukaw nitong ‘Iniibig Kita;’ kahit ang kapaligiran ay nadarama ang bagong buhay, at ang lahat ay nadarama ang mga bunga nito.  Sa Kanya ring paghinga, nadarama ni Heus na parang sinasakal dahil sa kapahamakan ng mga kaluluwa.  At ibibigay natin sa Kanya ang ating hininga ng pag-ibig para sa Kanyang kaginhawahan; at tinatanggap ang Kanyang hininga, pupukawin natin ang mga kaluluwa na inaalis ang kanilang sarili sa Kanyang mga bisig upang ibigay sa kanila ang buhay ng banal na hininga, upang sa gayon, sa halip na lumayo, bumalik sila sa Kanya at kumapit sa Kanya nang mas mahigpit.

Kapag tayo’y nasasaktan at halos nadarama na ang ating hininga ay hindi makalabas nang malaya, isipin natin si Hesus, na may hininga ng mga nilalang sa Kanyang Sariling hininga.  Siya rin ay nadarama ang Kanyang hininga na inaalis, habang ang mga kaluluwa’y napapahamak.  Kaya ilagay natin ang ating nahahapis at naghihirap na hininga sa hininga ni Hesus upang paginhawahin Siya, at habulin natin sa pamamagitan ng ating paghihirap ang makasalanan, upang pilitin siyang ikulong ang kanyang sarili sa Puso ni Hesus.

Aking mahal na Kabutihan, nawa’y ang aking hininga ay maging isang patuloy na sigaw sa bawat hininga ng nilalang, pinipilit siyang ikulong ang kanyang sarili sa Iyong hininga.

Ang unang salita na sinabi sa Krus ni Hesus na nagmamahal ay isang salita ng pagpapatawad, upang pawalang-sala ang lahat ng nilalang sa harap ng Ama, at gawing awa ang katarungan.  Ibibigay natin sa Kanya ang ating mga gawa upang ipagpatawad ang makasalanan, napukaw ng ating mga paghingi ng patawad, para hindi Niya ipahintulot na mapunta sa impiyerno ang anumang kaluluwa.  Tayo’y makikiisa sa Kanya bilang mga bantay ng mga puso ng mga nilalang, upang walang sinuman ang magkasala sa Kanya.  Hahayaan natin Siyang ibuhos ang Kanyang Pag-ibig, maluwag sa kaloobang tinatanggap ang lahat ng ibigay Niya para sa atin – kawalang-sigla, kahirapan, kadiliman, mga kalupitan, mga tukso, mga pagdarasal ng wala sa loob, mga paninirang-puri, mga karamdaman at iba pang mga bagay, upang paginhawahin Siya sa lahat na tintanggap Niya mula sa mga nilalang.  Hindi sa pamamagitan ng pag-ibig lamang na ibinubuhos ni Hesus ang Kanyang Sarili sa mga kaluluwa.  Maraming ulit, kapag nadarama Niya ang kawalang-sigla ng ibang nilalang, pumupunta Siya sa kaluluwa at pinadadama sa kanya ang Kanyang lamig, upang palayain ang Kanyang Sarili sa pamamagitan niya.  Kapag tatanggapin iyon ng kaluluwa, madarama Niyang naginhawahan sa lahat ng kawalang-sigla ng mga nilalang at ang lamig na ito’y magiging bantay sa puso ng ibang tao, upang ibigin si Hesus na nagmamhal.

Sa ibang pagkakataon, nadarama ni Hesus ang katigasan ng mga puso sa Kanyang Sariling Puso, at hindi mapigilan ito, ibig Niyang ibuhos ang Kanyang Sarili, at lumapit sa atin.  Pinupukaw ang ating mga puso ng Kanyang Puso, ibinabahagi sa atin ang mga Kanyang paghihirap.  Ginagawang atin ang Kanyang paghihirap, ilalagay natin iyon sa paigid ng puso ng makasalanan upang matunaw ang kanyang katigasan, at ibalik siya sa Kanya.

Aking mahal na Kabutihan, nagdurusa Ka ng napakatindi dahil sa kapahamakan ng mga kaluluwa, at dahil sa pagkahabag, inilalagay ko ang aking pagkatao sa Iyong pagpapasiya.  Kukunin ko ang Iyong mga paghihirap at ang mga paghihirap ng mga makasalanan sa aking sarili, hinahayaan Kang naginhawahan at ang makasalanan kumakapit sa Iyo.

O Hesus ko, pakiusap, pahintulutan Mo na ang aking buong pagkatao’y matunaw sa pag-ibig, para ako’y maging patuloy na kaginhawahan, upang mabawasan ang Iyong mga pait.

